
ARMAGEDDON: DIE GROOT STRYD – WIE OORWIN? 
Skriflesing: Openbaring 16:12-16 en 19:11-21 

 
Inleiding: Min woorde in die Bybel wek soveel emosie as die woord Armageddon. Dit 
word dikwels verbind aan 'n finale wêreldoorlog, kernwapens, politieke magte en die 
einde van die wêreld. 
 
Deur die jare het talle mense probeer om Openbaring se profesieë aan spesifieke 
oorloë, wêreldleiers en politieke gebeure te koppel. Sommige het selfs datums vir die 
einde van die wêreld probeer bereken. Die probleem is dat ons maklik die Bybel gebruik 
om ons eie idees te bewys, eerder as om die Bybel toe te laat om self met ons te praat. 
 
Die naam Armageddon kom in Openbaring 16:16 voor. Dit word gewoonlik verbind aan 
die Hebreeuse uitdrukking Har Megiddo, wat moontlik 'berg van Megiddo' beteken. 
Megiddo was 'n bekende plek in Israel se geskiedenis. Dit was 'n gebied waar verskeie 
belangrike veldslae plaasgevind het. Ons lees byvoorbeeld in Rigters 4 en 5 hoe Debora 
en Barak die magte van Sisera verslaan het. Dit was 'n oorwinning wat die Here self vir 
sy volk behaal het. 
 
Die naam Armageddon moet egter nie noodwendig as 'n presiese geografiese plek 
verstaan word waar al die wêreld se weermagte eendag gaan saamtrek nie. Dit 
funksioneer eerder as 'n simboliese beeld van die finale stryd waarin God se vyande 
verslaan word en almal uiteindelik moet erken dat Hy regeer. 
 
Lees Openbaring 16:12-16. 
 
In hierdie gedeelte lees ons van drie bose geeste wat soos paddas lyk. Hulle kom uit die 
mond van die draak, die dier en die vals profeet. Die beeld van die paddas herinner ons 
aan die Egiptiese plae en simboliseer onreinheid. Hierdie bose geeste doen 
wondertekens en mislei die konings van die wêreld. Hulle probeer almal mobiliseer vir 
die groot dag van die finale stryd. Ons kan hulle beskryf as die propaganda van die bose. 
Hulle probeer mense oortuig om teen God en sy koninkryk in opstand te kom. 
 
Daar is 'n belangrike waarskuwing hierin: niemand kan vir altyd neutraal teenoor Jesus 
bly staan nie. Die mens word voortdurend voor 'n keuse gestel: Aan wie behoort ek? 
Wie regeer my lewe? Aan wie gee ek my lojaliteit? 
 
Lees Openbaring 19:11-21. 
 
Johannes beskryf Jesus Christus as die Ruiter op die wit perd. Hy is getrou en waaragtig. 
Hy kom as Koning en Regter. Die dier en die vals profeet word oorwin en die magte van 
die bose kan nie teen Hom standhou nie. 
 



Let op die belangrike verskil tussen Openbaring 6 en Openbaring 19: die wit perd in 
Openbaring 19 word uitdruklik verbind aan Christus se oorwinning en sy koningskap. 
Die boodskap is duidelik: Jesus hoef nie te wonder of Hy die stryd gaan wen nie. Hy is 
die Koning. Die bose magte het nie die laaste sê nie. 
 
Openbaring 20:10 bevestig dat die duiwel uiteindelik vernietig sal word. Die geskiedenis 
beweeg nie na die oorwinning van Satan nie, maar na die finale oorwinning van God. 
 
Openbaring 16:15 bevat 'n besondere waarskuwing: "Kyk, Ek kom onverwags soos 'n 
dief. Geseënd is die een wat wakker bly en sy klere reghou..." 
 
Die boodskap is dat gelowiges geestelik wakker en gereed moet wees. Ons moet nie 
deur die propaganda van die bose mislei word nie. Ons moet vashou aan Christus en 
getrou bly aan Hom. Die kerk leef reeds in die tyd tussen Christus se eerste koms en sy 
wederkoms. Dit is 'n tyd waarin gelowiges teenstand en verdrukking ervaar. Jesus sê 
immers in Johannes 16:33: "In die wêreld sal julle dit moeilik hê." 
 
Dit beteken nie dat elke oorlog of politieke krisis 'n bewys is dat die finale veldslag begin 
het nie. Ons weet nie wanneer of presies hoe die einde sal plaasvind nie. Wat ons wel 
weet, is hoe die geskiedenis eindig: Christus kom weer, Hy oorwin die bose en ons 
ontvang die nuwe hemel en die nuwe aarde. Daarom hoef die woord Armageddon nie 
vrees by ons te wek nie. Dit behoort ons eerder met hoop te vul. Armageddon sê vir 
ons: God regeer. Jesus oorwin. En ons toekoms is veilig in sy hande. 
 
SAAM GESELS EN DINK 
1. Openbaring 16:12-16: Die bose geeste mislei die konings van die wêreld en probeer 
hulle vir die finale stryd mobiliseer. Waar sien ons vandag voorbeelde van misleiding, 
propaganda en druk om teen God se wil te leef? Hoe kan ons as gelowiges geestelik 
wakker bly? 
2. Openbaring 19:11-21: Johannes beskryf Christus as die oorwinnende Koning. Wat leer 
hierdie gedeelte ons oor Jesus se identiteit en gesag? Waarom is dit belangrik dat ons 
die fokus op Christus se oorwinning hou, eerder as op die mag van die bose? 
3. Johannes 16:33 en Handelinge 14:22: Die Bybel leer dat die kerk reeds in 'n tyd van 
verdrukking leef. Hoe verstaan ons die gedagte dat gelowiges deur die geskiedenis heen 
teenstand en lyding ervaar? Beteken dit dat elke oorlog of natuurramp 'n teken van die 
einde is? Hoekom nie? 
4. Openbaring 16:15: Jesus roep sy volgelinge op om wakker en gereed te wees. Hoe lyk 
'n geestelik wakker Christen in die praktyk? Wat kan ons doen om nie deur die wêreld 
se idees en die bose se misleiding meegesleur te word nie? 
5. Openbaring 20:10 en 21:1-5: Die verhaal eindig met die finale oorwinning van God en 
die nuwe hemel en aarde. Hoe verander hierdie belofte die manier waarop ons vandag 
na swaarkry, onsekerheid en die toekoms kyk? Waarom behoort Armageddon vir 'n 
Christen eerder 'n boodskap van hoop as van vrees te wees? 


